
TARIXIY-MADANIY TURIZM TAJRIBASINI 

SHAKLLANTIRISHNING KO‘P DARAJALI 

MEROS MUHITLARI MODELINI YARATISH 
Erkayeva Barno Abduraximovna 

 

СОЗДАНИЕ МНОГОУРОВНЕВОЙ МОДЕЛИ 

КУЛЬТУРНОГО НАСЛЕДИЯ ДЛЯ 

ФОРМИРОВАНИЯ ОПЫТА ИСТОРИКО-

КУЛЬТУРНОГО ТУРИЗМА 
Эркаева Барно Абдурахимовна 

 

CREATING A MULTI-LEVEL CULTURAL 

HERITAGE MODEL TO DEVELOP A 

HISTORICAL AND CULTURAL TOURISM 

EXPERIENCE 
Barno Abdurakhimovna Erkaeva 

Annotatsiya: Mazkur maqolada tarixiy-madaniy turizmning shakllanishiga ta’sir etuvchi  to‘rt asosiy 

darajadan iborat meros muhitlari yoritiladi.  Tarixiy-madaniy turizm  tajribalarni shakllantirishning uch darajali meros 

muhitlari modeli konseptual asos sifatida taklif etiladi. Ushbu model moddiy va nomoddiy meros, tabiiy muhit hamda 

zamonaviy infratuzilmaning o‘zaro integratsiyasiga asoslanadi. 

Kalit soʻzlar: turizm rivojlanishi, tarixiy-madaniy turizm tajribasi, madaniy meros, o‘ziga xoslik,  fenomenal 

merosm muhiti, тajribaviy meros muhiti, mahalliy turistik resurslar. 

Аннотaция: В статье рассматриваются четыре основных уровня наследственной среды, влияющих на 

формирование историко-культурного туризма. В качестве концептуальной основы предлагается 

трёхуровневая модель наследственной среды формирования туристского опыта в сфере историко-

культурного туризма. Данная модель основана на интегрatsiи материального и нематериального наследия, 

природной среды и современной инфраструктуры. 

Ключевые слова: развитие туризма, опыт историко-культурного туризма, культурное наследие, 

аутентичность, феноменальная среда наследия, опытно-ориентированная среда наследия, местные туристские 

ресурсы. 

Abstract: This article examines four key levels of heritage environments that influence the formation of 

historical and cultural tourism. As a conceptual framework, a three-level heritage environment model for shaping 

historical and cultural tourism experiences is proposed. The model is based on the integration of tangible and 

intangible heritage, the natural environment, and modern infrastructure. 

Keywords: tourism development, historical and cultural tourism experience, cultural heritage, authenticity, 

phenomenal heritage environment, experiential heritage environment, local tourism resources. 

 
▪ KIRISH 

So‘nggi yillarda tarixiy-madaniy turizm global 

miqyosda barqaror rivojlanishning muhim omillaridan 

biri sifatida e’tirof etilmoqda. Turizmning ushbu turi 

nafaqat iqtisodiy foyda keltiradi, balki milliy o‘zlikni 

saqlash, madaniy merosni asrash va mahalliy 

jamoalarning ijtimoiy faolligini oshirishda muhim rol 

o‘ynaydi. Mamlakatimizda tarixiy-madaniy turizmni 

rivojlantirish davlat siyosatining ustuvor 

yo‘nalishlaridan biri hisoblanadi. Jumladan, O‘zbekiston 

Respublikasining “Turizm to‘g‘risida”gi qonunida 

turizm milliy iqtisodiyotning strategik sohasi sifatida 

https://ojs.kstu.uz/index.php/ej
https://doi.org/10.70769/3030-315X.II.2.2.2026.23

e’tirof etilib, madaniy meros obyektlaridan samarali 

foydalanish muhim vazifa sifatida belgilangan [1]. 

Shuningdek, “Madaniy meros obyektlarini muhofaza 

qilish va ulardan foydalanish to‘g‘risida”gi qonun  tarixiy 

va madaniy merosni saqlash, tiklash va turizm 

maqsadlarida ilmiy asosda foydalanishni nazarda tutadi 

[2]. Ushbu huquqiy asoslar tarixiy-madaniy turizm 

tajribasini shakllantirishda kompleks va tizimli 

yondashuv zarurligini ko‘rsatadi. Shu nuqtayi nazardan, 

tarixiy-madaniy turizm tajribasini samarali shakllantirish 

masalasi dolzarb ilmiy-amaliy muammo hisoblanadi. 

▪ TADQIQOT METODOLOGIYASI 

Tadqiqot ishining  metodologik asosi  sifatida 

YuNESKO tomonidan tavsiya etilgan madaniy merosni 

boshqarish yondashuvlari va barqaror turizm 

konsepsiyasi hisoblanadi. Bunda ko‘p darajali meros 

muhitlari modeli nazariy jihatdan ishlab chiqilib, uning 

turizm tajribasiga ta’siri baholandi. Shuningdek, tadqiqot 

jarayonida tizimli va strukturaviy tahlil; taqqoshlash 

(komparativ), ilmiy adabiyotlar va xalqaro tajribani tahlil 

qilish; konseptual modellashtirish kabi usullardan  

foydalanildi. 

▪ ADABIYOTLAR TAHLILI 

Tarixiy madaniy turizm tajribasini shakllantirish 

modellari haqida xorijiy va mahalliy olimlarning qator 

tadqiqotlari o‘rganildi.  Xususan, Mahmud Ramadan Al-

Azab , Mahmud Ahmed Abulebdalar o‘z tadqiqotlarida 

madaniy meros obyektlari, urf-odatlar, an’analar, 

me’moriy shakllar va hayot tarzining asl holatda, sun’iy 

o‘zgartirishlarsiz saqlanishi   (aventichlik, authenticity)  

va turist tajribasi o‘rtasidagi munosabatlar o‘rganilgan 

[3].  Madaniy merosni tajriba modellariga kiritish va ko‘p 

o‘zgaruvchi omillar ta’siri tahlil qilingan.  Madaniy 

meros avtentichligining turistik tajribaga to‘g‘ridan-

to‘g‘ri ijobiy ta’siri mavjudligini tasdiqladi. Turistik 

tajribaning joyga bog‘lanish va qayta tashrif buyurish 

niyatiga bo‘lgan ijobiy to‘g‘ridan-to‘g‘ri ta’siri ham 

statistik jihatdan ahamiyatli ekani aniqlangan. L. Li va S. 

Li tomonidan olib borilgan tadqiqotlar  turistlar 

tomonidan qabul qilinishi mumkin bo‘lgan tabiat va 

madaniy avtentichlik (authenticity)ni o‘rganadi. 

Strukturalashtirilgan tenglamalar modeli (Structural 

Equation Model, SEM) usuli orqali qabul qilingan 

avtentichlik, maqsad joyi imidji (destination image) va 

mamnunlik (satisfaction) o‘rtasidagi munosabatlar tahlil 

qilingan [4]. Huimin Song , Jinliu Chen, Pengcheng Lilar 

ilmiy tadqiqotlarida madaniy meros manzarasi va 

turistlarning xulq-atvori o‘rtasidagi o‘zaro bog‘liqliklar, 

ko‘p o‘lchovli konseptual yondashuvlar orqali tahlil 

qilingan[5]. Bunda ko‘p o‘zgaruvchan modellar meros 

muhiti va tajriba yuqori darajalarini tushuntirilgan. G. 

Zhou, W. Chen, va Y. Wular  tadqiqoti madaniy meros 

turizmida avtentichlikning turistlarning qayta tashrif 

niyatiga ta’siri tadqiq qilingan. Ushbu ta’sirda eslanarli 

turizm tajribasi va joyga bog‘lanish vositachilik roli 

o‘rganilgan. Tadqiqot kognitiv baholash nazariyasi 

asosida modellangan va strukturalashtirilgan tenglamalar 

modeli (SEM) orqali tahlil qilingan  [6]. 

Milliy olimlar va tadqiqotchilardan  N. A. 

Raximova va F. Abdukholikovalar  O‘zbekistonda 

turizm rivojlanishi jarayonida mahalliy o‘ziga xoslik, 

madaniy meros va turistik tajriba o‘rtasidagi 

munosabatlar tahlil qilishgan bo‘lsa,  F. Shukurov  esa  

O‘zbekistonda madaniy meros turizmining rivojlanish 

strategiyalari va turist tajribasini shakllantiruvchi klassik 

tarixiy obyektlardan tortib zamonaviy xizmatlargacha 

bo‘lgan omillarni  o‘rganadi [7].  

A. Teshaboyev va T. Ravshanovlar tomonidan 

Samarqanddagi Registon maydoni misolida madaniy 

meros turizmining mahalliy iqtisod va jamoa hayotiga 

ta’siri tahlil etilgan bo‘lib, u turizm tajribasi orqali bilim 

berish va meros saqlashni uyg‘unlashtirishga qaratilgan 

[8]. Sh.Sharipova tomonidan  

O‘zbekistonda tarixiy-madaniy turizm madaniyatini va 

turistik mahsulotlar sifati hamda meros obyektlaridan 

foydalanish mexanizmlari tadqiq qilingan [9]. 

Shunday qilib, мavjud tadqiqotlarda O‘zbekistonda 

tarixiy-madaniy turizm asosan meros obyektlari va ularni 

saqlash siyosati nuqtayi nazaridan o‘rganilgan, turistik 

tajribaning ko‘p darajali muhitlar orqali shakllanish 

mexanizmlari esa еtarlicha yoritilmagan. Xorijiy ilmiy 

ishlar turist tajribasi va avtentichlikka asoslangan ko‘p 

o‘lchamli modellarni taklif etadi, biroq ular mahalliy 

sharoitga to‘liq moslashtirilmagan. Shu bois, mazkur 

tadqiqot tarixiy-madaniy turizm tajribasini 

shakllantirishning ko‘p darajali meros muhitlari modelini 

ishlab chiqish zaruratini asoslaydi. 

▪ TAHLILLAR VA NATIJALAR 

Tadqiqot natijalariga shuni ko‘rsatadiki, tarixiy-

madaniy turizm tajribasi quyidagi to‘rt asosiy darajadan 

iborat meros muhitlari orqali shakllanadi: 

1. Moddiy meros darajasi - tarixiy obidalar, 

arxitektura yodgorliklari va arxeologik obyektlardan 

iborat bo‘lib, ular tarixiy-madaniy merosning moddiy 

ifodasini tashkil etadi. Ushbu obyektlar sayyohlarga 

merosning vizual va fizik jihatlarini bevosita his etish, 

ularning asl holati hamda tarixiy qiymatini anglash 

imkonini beradi. Bu esa sayyohlarda tarixiy makon va 

o‘tmish sivilizatsiyalari haqida ilmiy asoslangan 

tasavvurning shakllanishiga xizmat qiladi. 

 2. Nomoddiy meros darajasi - urf-odatlar, 

an’analar, marosimlar, xalq og‘zaki ijodi va milliy 

taomlar orqali namoyon bo‘ladi hamda madaniy 

merosning ma’naviy va simvolik qirralarini aks ettiradi. 

Ushbu daraja sayyohlarga muayyan joyning madaniy 

muhiti, qadriyatlar tizimi va ichki ruhini chuqurroq 

anglash imkonini beradi. Shu orqali sayyohlarda avtentik 

turistik tajriba shakllanib, mazkur tajriba uzoq muddatli 

xotira va ijobiy taassurotlar hosil bo‘lishiga xizmat 

qiladi. 

3. Tabiiy-madaniy muhit darajasi -  landshaft 

xususiyatlari, tarixiy shahar muhiti va ekologik omillar 

majmuasidan iborat bo‘lib, turistik tajribaning umumiy 

qabul qilinishida muhim o‘rin tutadi. Ushbu muhit 

sayyohlarda hududning vizual jozibadorligi va hissiy 

ta’sirini kuchaytirish orqali esda qolarli taassurotlarni 

shakllantiradi, shu bilan birga dam olish va ruhiy 

tiklanish uchun qulay sharoit yaratadi. Natijada 

sayyohlar hududning o‘ziga xos tabiiy va madaniy 

kontekstini yaxlit holda anglash imkoniyatiga ega 

bo‘ladilar. 

4. Interaktiv va raqamli daraja tarixiy va madaniy 

obyektlarning muzey ekspozitsiyalari, raqamli 

texnologiyalar, virtual turlar hamda interpretatsiya 

vositalari orqali namoyon bo‘ladi. Ushbu daraja 

zamonaviy texnologiyalar orqali turistik tajribani yanada 

boy va ko‘pqirrali qilib, sayyohlarga merosni vizual va 

interaktiv ravishda qabul qilish imkoniyatini beradi. Bu 

esa sayyohlarda madaniy meros bilan chuqurroq 

muloqot, asl tajriba hissi va uzoq muddatli esda qolarli 

taassurotlarni shakllantirishga xizmat qiladi [10].

 
1-rasm. Tarixiy-madaniy turizm tajribasini shakllantirishning ko‘p darajali meros muhitlari modeli 

 

Ushbu  darajalar bir-biri bilan uyg‘unlashganda, 

sayyohlar uchun chuqur, mazmunli va esda qolarli tajriba 

hosil bo‘ladi.  

 Qayd etish lozimki,  UNESCOning madaniy 

merosni saqlash va qadrlash konseptlari hamda mavjud 

ilmiy tadqiqotlar [3;5]  shuni ko‘rsatadiki,  ular asosan 

tarixiy-madaniy turizmning alohida jihatlarini o‘rganadi, 

biroq turizm tajribasini ko‘p darajali meros muhitlari 

orqali integratsiyalashni to‘liq aks ettirmaydi.  Shu 

nuqtayi nazardan,  fikrimizcha,  sayyoh tajribasini vizual 

va amaliy jihatdan tushuntirish imkoniyati taqdim 

etuvchi modelga zarurat tug‘iladi. Taqdim etayotgan 

modelimiz turizm tajribasini ko‘p darajali meros 

muhitlari orqali integratsiyalashda namoyon bo‘ladi. 

Rasmda ko‘rsatilganidek, tarixiy-madaniy turizm 

tajribasi uch asosiy muhit orqali shakllanadi: 

 
19 Multidimensional muhit — turistik tajriba uchun ta’sir 

ko‘rsatuvchi tabiiy, madaniy, moddiy, nomoddiy, interaktiv va 

psixo-sotsial elementlarni o‘z ichiga olgan kompleks muhit. 

Fenomenal (hissiy) “meros” muhiti - sayyohning 

subektiv hissiyoti orqali merosni  qabul qilish, qadrlash 

jarayonlarini ifodalaydi va moddiy meros, nomoddiy 

meros, tabiiy-madaniy muhit, hissiy komponentlar 

(joyning o‘ziga xos “ruhiyati” (“spirit of place”), merosni 

qadrlash, esda qolish), madaniy va tarixiy (tarixiy 

voqealar, madaniy rivojlanish tarixi) bo‘laklardan tashkil 

topadi. Bu elementlar sayyoh tajribasini chuqurlashtiradi, 

taassurot darajasini oshiradi va qayta tashrif qilish 

niyatini kuchaytirishga xizmat qiladi. Bir so‘z bilan 

aytganda, fenomenal meros muhiti — bu sifat jihatidan 

boy, multidimensional muhit19, unda moddiy va 

nomoddiy meros, tabiiy-madaniy muhit, hissiy tajriba va 

tarixiy kontekst birlashadi. Bu muhit turistning merosni 

anglashini, qadrlashini va eslab qolishini bevosita 

shakllantiradi. 

Filtrlovchi muhit — bu madaniy merosning 

oddiy resursdan turistik tajribaga aylanish jarayonida uni 

shakllantiradigan, cheklaydigan yoki kuchaytirib 

beradigan omillar majmuasidir. YA’ni, meros qanday 

ko‘rinishda, kim uchun, qay darajada va qay tarzda 

taqdim etilishini aynan shu muhit belgilaydi.Uni “elak” 

deb tasavvur qilish mumkin, meros shu elakdan o‘tib 

turizm mahsulotiga aylanadi. Madaniy meros 

obyektlarining turizm sohasida samarali foydalanilishi 

ko‘p jihatdan filtrlovchi muhitning xususiyatlariga 

bog‘liq bo‘lib, u iqtisodiy, ijtimoiy (milliy), fizik va 

institutsional omillar majmuasidan iborat. Iqtisodiy filtr 

meros obyektlarining turistik faoliyatdagi 

samaradorligini belgilaydi. U investitsiya imkoniyatlari, 

moliyalashtirish manbalari, bozor talabi va narx siyosati 

orqali obyektning turistik mahsulot sifatida 

integratsiyalanishini tartibga soladi. Masalan,  

Shahrisabz shahridagi Amir Temur madaniy merosi 

obyektlari davlat va xususiy sektor investitsiyalari orqali 

restavratsiya qilinib, turistik infratuzilma bilan 

ta’minlangani tufayli sayyohlar uchun ahamiyatli joyga 

aylandi. Agar moliyaviy qo‘llab-quvvatlash еtarli 

bo‘lmasa, obidalar turistik faoliyatda to‘liq ishtirok eta 

olmaydi. 

 Ijtimoiy filtr mahalliy aholining merosga 

munosabati, milliy qadriyatlar va an’analar hamda diniy-

axloqiy meyorlar orqali merosning qabul qilinishi va 

taqdim etilishini tartibga soladi. Shahrisabz, Kasbi, 

Koson, Muborakliklarning an’anaviy marosimlari va 

mahalliy hunarmandchilik mahsulotlari mahalliy aholi 

tomonidan himoya qilinishi va qadrlanishi tufayli 

sayyohlar uchun ham asl tajriba manbai sifatida xizmat 

qiladi. Noto‘g‘ri yoki beparvolik holatlari merosning 

qadriyatini pasaytiradi va ijtimoiy qarshilikka olib kelishi 

mumkin. 

 Fizik muhit meros obyektlarining jismoniy 

holati, geografik joylashuvi, infratuzilma va iqlim 

sharoiti bilan tavsiflanadi. Qashqadaryo viloyatining 

deyarli barcha tumanlarida ko‘plab tarixiy-madaniy 

turistik resurslar mavjud bo‘lishiga qaramasdan, lekin 

hammasiga sayyohlar tashrifi kutilgandek emas. 

Shahrisabz va atrof hududlarda yo‘llar, mehmonxonalar 

va transport infratuzilmasi rivojlanganligi meros 

obyektlariga turizm oqimini osonlashtiradi.  Aks holda, 

masalan, Qamashi, Chiroqchi kabi tumanlarning qishloq 

hududlaridagi qadimiy obidalarga yo‘l va boshqa 

infratuzilma xizmatlarini  еtishmasligi sayyohlarni jalb 

qilishni cheklaydi.  

Institutsional muhit esa davlat siyosati, 

qonunchilik bazasi, boshqaruv tizimi va ma’muriy tartib-

taomillar orqali madaniy merosni turizm tizimiga 

integratsiya qilish imkoniyatlarini belgilaydi. Ushbu 

filtrlarning o‘zaro uyg‘un holda faoliyat yuritishi 

madaniy merosni saqlash, undan barqaror foydalanish va 

turistik qiymatini oshirishning asosiy sharti hisoblanadi. 
Tajribaviy meros muhiti - sayyohning madaniy 

meros bilan o‘zaro muloqoti jarayonida shakllanadigan, 

uning hissiy, bilish va estetik tajribasini bevosita 

belgilaydigan muhit hisoblanadi. Ushbu muhit madaniy 

meros obyektlarining nafaqat jismoniy mavjudligi, balki 

ularning qanday tarzda taqdim etilishi, talqin qilinishi va 

qabul qilinishi orqali sayyoh tajribasini shakllantiradi. 

Tajribaviy meros muhitining shakllanishi, avvalo, turizm 

siyosati, turizm xizmatlari taklifi va turizm bozoridagi 

talab darajasi, shuningdek, sayyohlar oqimi kabi omillar 

bilan bog‘liq bo‘lib, mazkur omillar meros 

obyektlarining turistik faoliyatda qay darajada ishtirok 

etishini belgilaydi. Mazkur muhitning muhim tarkibiy 

qismlaridan biri interpretatsiya jarayoni bo‘lib, u 

madaniy meros obyektlari haqidagi axborotni sayyohga 

tushunarli, mazmunli va jozibali shaklda еtkazishni 

nazarda tutadi. Interpretatsiya ekskursovod-gidlar 

faoliyati, audiogidlar, axborot yozuvlari, ekspozitsiyalar, 

milliy taomlar va an’anaviy marosimlar hamda vizual 

materiallar orqali amalga oshirilib, sayyohning meros 

mohiyatini anglashini, hissiy va bilish tajribasini boyitadi 

va uni qadrlash darajasini oshirishga xizmat qiladi. Shu 

bilan birga, tajribaviy meros muhitini shakllantirishda 

avtentiklik (haqiqiylik)ni saqlash muhim ahamiyatga 

ega. Tarixiy obidalarning asl ko‘rinishi, an’anaviy 

marosimlarning tabiiy shaklda namoyon bo‘lishi va 

milliy taomlarning asl retseptura asosida taqdim etilishi 

sayyoh tajribasining ishonchliligi va mazmundorligini 

ta’minlaydi. Avtentiklikning buzilishi esa merosning 

madaniy qiymatini pasaytirib, sayyoh tajribasining 

sun’iy tus olishiga olib kelishi mumkin. 

Zamonaviy sharoitda tajribaviy meros muhitini 

boyitishda interaktiv va raqamli komponentlarning o‘rni 

tobora oshib bormoqda. Virtual turlar, raqamli 

ekspozitsiyalar, multimedia platformalar va turli 

interaktiv vositalar sayyohlarning madaniy meros bilan 

faol muloqotini ta’minlab, axborotni qabul qilish 

samaradorligini oshiradi hamda turistik tajribani zamon 

talablariga mos ravishda takomillashtiradi va  

sayyohlarning muloqotini maksimal darajaga olib 

chiqadi. 

Fenomenal, filtrlovchi va tajribaviy muhitlar bir-

biri bilan uzviy bog‘langan bo‘lib, fenomenal muhit 

sayyohning subyektiv, hissiy qabul qilish tajribasini 

shakllantirsa, filtrlovchi muhit bu tajribani tartibga solish 

va maqsadli yo‘naltirish imkonini beradi, tajribaviy 

muhit esa ushbu tajribani boyitib, muloqot va hissiy 

ta’sirni kuchaytirib, turistik qiymatni maksimal darajaga 

olib chiqadi. Bu uchala muhitning uyg‘unligi  natijada 

turistik qiymatning shakllanishi, meros obyektlarining 

saqlanishi va barqarorligi, madaniy merosning 

qadriyatining oshishi, mahalliy budjet daromadlarini 

ko‘payishi hamda iqtisodiy samaradorlikni ko‘tarilishga 

olib keladi. 

▪ XULOSA VA TAKLIFLAR  
Mazkur tadqiqot tarixiy-madaniy turizm 

tajribasini shakllantirish jarayonini ko‘p darajali meros 

muhitlari asosida kompleks tarzda tahlil qilishga 

qaratildi. Tadqiqot natijalari shuni ko‘rsatdiki, tarixiy-

madaniy turizm faqat alohida moddiy yoki nomoddiy 

meros obyektlarini namoyish etish orqali emas, balki 

fenomenal (hissiy), filtrlovchi va tajribaviy (boshqaruvga 

asoslangan) meros muhitlarining o‘zaro uyg‘unligi orqali 

samarali ravishda shakllanadi. 

Taklif etilgan konseptual model doirasida 

fenomenal, filtrlovchi va tajribaviy muhitlar madaniy 

merosning turizmda samarali foydalanishini 

ta’minlovchi o‘zaro bog‘langan tizimni tashkil qiladi. 

Fenomenal muhit sayyohning meros bilan bevosita 

muloqotini va uning ma’naviy-qadriyat tajribasini 

belgilaydi; tajribaviy muhit esa ushbu muloqotni boyitib, 

avtentiklik, interpretatsiya va zamonaviy interaktiv 

vositalar orqali turistik tajribani maksimallashtiradi. Shu 

bilan birga, filtrlovchi muhit madaniy merosni turistik 

tajribaga aylantirishda uni tartibga soluvchi, cheklovchi 

va qiymatini oshiruvchi asosiy omillar majmuasi 

hisoblanadi. Uning samarali faoliyati natijasida meros 

saqlanadi, turistik qiymat shakllanadi, mahalliy 

iqtisodiyot rivojlanadi va madaniy qadriyatlar oshiriladi. 

Qashqadaryo misolida bu model fenomenal obidalarning 

mahalliy jamiyat bilan hamohangligini, davlat va xususiy 

sektor qo‘llab-quvvatlashi orqali ularning turistik 

potensialini maksimal darajada namoyon etadi. 

Tadqiqot doirasida ishlab chiqilgan model mavjud 

ilmiy yondashuvlardan farqli ravishda,  O‘zbekiston 

tarixi-madaniy merosining o‘ziga xos milliy kontekstiga 

mos ravishda yaratildi. Bu model tarixiy-madaniy 

turizmni rejalashtirish, boshqarish va талқин qilishda 

amaliy ahamiyatga ega bo‘lib, meros obyektlarini 

barqaror rivojlantirish, turist qoniqishini oshirish va 

qayta tashrif niyatini kuchaytirishga xizmat qilishi 

mumkin.   

Shunday qilib, tarixiy-madaniy turizm tajribasini 

shakllantirishda ko‘p darajali meros muhitlari modelini 

qo‘llash ilmiy-nazariy jihatdan asoslangan bo‘lib, 

kelgusida emеpirik tadqiqotlar orqali modelning 

samaradorligini baholash va uni yanada takomillashtirish 

imkoniyatini yaratadi. 

